
Forfattaren har motteke støtte frå Det faglitterære fond.

Bilda på omslaget viser Ottar Haugland som elev ved befalsskolen, og som spedbarn med mor Gunnhild heime på Rjukan. Bilda på baksida viser ingeniørstudent Ottar på hybelen i tyske Darmstadt, og ekteparet Gunnhild og Olaf Haugland med dei tre første sønene sine: Knut, Gudmund og Ottar.

Alle foto: privat.


Om denne boka

Ei lysande historie om mørke
Gjerningar.

November 1943. I same natt blir to brør tekne og torturerte av Gestapo: Milorg-leiar Ottar Haugland på Notodden og tungtvassabotør Knut på Kongsberg. Knut gjennomfører ei farefull flukt. Ottar svelgjer ei sjølvmordspille, men får eit liv etter sjølvmordspilla, eit liv i dødsleiren Stutthof.

Heime på Rjukan døyr far Olaf i ei meiningslaus ulykke. Mor Gunnhild byrjar å skrive dagbok, i sorg og angst og kamp for gutane sine. Samtidig finn sonen Ottar penn og papir i konsentrasjonsleiren.

Dette er ei uhyggjeleg forteljing om dei mørkaste djupa i menneskesinnet, men samtidig ei lysande historie om å overleve barbariet gjennom samhald og solidaritet.


Svein Sæter

Krig. Mor. Bror

Ottar Hauglands kamp mot nazismen

Forord

Ottar Haugland skreiv ned det han opplevde i konsentrasjonsleiren Stutthof og på dødsmarsjen som avslutta fangenskapet. At marsjen ikkje avslutta livet hans også, er ufatteleg.

Ottars historie er ei forteljing om det ufattelege. Om ufatteleg vondskap, ufatteleg vald, om dei ufatteleg svarte avkrokane i menneskesinnet. Samtidig er det eit sterkt lys over denne historia, ei nesten naturstridig tru på menneskeverd og humanisme. Ufatteleg, det òg.

Det er dette som løftar forteljinga om Ottar Hauglands kamp til ei universell, tidlaus historie. Den handlar om korleis det verste i mennesket kan bli møtt med det beste. Om samhald og solidaritet mot ekstreme overgrep. Om kva for krefter som finst i mennesket når det verkeleg tærer på.

Denne boka fortel om ein mann og ein familie som vart ramma av nazismen og valte å ta opp kampen mot det kriminelle, rasistiske, massemyrdande, antidemokratiske, ekstremt valdelege diktaturet.

Ottar Hauglands dagbøker formidlar kjernen i denne kampen: trua på menneskeverdet. Og etterlatne kjelder gir oss høve til å spegle opplevingane hans mot den harde krigskvardagen til mor Gunnhild og dramaet til bror Knut. Første del av boka følgjer også mor og tungtvannssabotøren Knut tett. Seinare blir dette meir og meir Ottars historie, og «bror» blir eit omgrep som går langt vidare enn familien.

Eg møtte aldri Ottar Haugland. Likevel har han gjort sterkt inntrykk på meg. Det han og kameratane opplevde i utslettingsleiren ved Gdansk i Polen, burde tatt frå dei all tru på mennesket, alt håp om framtida. Så er altså bodskapen hans den motsette: håp, respekt, forsoning, framtidstru.

Første gongen eg kom til Gdansk, støytte eg straks på ein nynazistisk demonstrasjon. Også derfor følest det viktig å ha skrive denne boka.

Stangvik, 15. juni 2019

Svein Sæter

